
Garcia Malo kontseilariak esan du mendetasunak dituzten pertsonentzako arreta etorkizunean sektore estrategikoa izango dela
Kontseilariak Gizarte Kohesiorako Mahaian adostutako arreta eredua aurkeztu du, CEN erakundeko eta UGT eta CCOO sindikatuetako arduradunekin batera
2010eko urtarrilak 8, ostirala.  Nafarroako Gobernuko Familia, Gazteria, Kirol eta Gizarte Gaietako kontseilariak, Maria Isabel Garcia Malok, Gizarte Kohesiorako Mahaian mendetasunak dituzten pertsonei arreta emateko adostutako ereduaren berri eman du, CENeko Jose Manuel Ayesarekin, UGTko Juan Goyenekin eta CCOOko Jose Maria Molinerorekin batera. Halaber, Mendetasunaren Legea eta Gizarte Zerbitzuen Foru Legea aplikatzen hasi zirenetik pasa diren hiru urteetako balantzea egin du. Hiru urte horietan 20.600 lagun baino gehiagoren mendetasun maila balioetsi dute (horietatik 12.949 lagunek mendetasun handia edo larria dute) eta mendetasun handiko 11.000 lagun inguruk laguntza bat edo gehiago jaso dituzte.

Kontseilariak esan duenaren arabera, aipatu akordioa sinatu duten alderdi guztien iritziz mendetasunak dituzten pertsonentzako arreta “sektore estrategikoa izango da etorkizunean eta enpresa sektorea garatzen lagunduko du; betiere, enpleguaren kalitatea eta egonkortasuna sustatu beharko dira”. Gero, kontseilariak adierazi du Nafarroan, mendetasunak dituzten pertsonei arreta emateaz gain, mendetasunak sortzea edo larritzea prebenituko dutela; horretarako, pertsonen autonomia sustatzeko jarduerak egingo dituzte.

Alde horretatik, sinatzaileen iritziz, akordioari jarraiki aurrera eramaten diren ekimen eta jardueren helburu orokorrak izan behar du "mendetasunak dituzten pertsonek Mendetasunaren Legearen, Gizarte Zerbitzuen Foru Legearen eta Gizarte Zerbitzuen Zorroaren arabera dauzkaten eskubideak bermatzea. Horretarako, "mendetasunak dituzten pertsonek eskubide horiek zertan diren ondo baino hobeto jakin behar dute, baita eskubide horiei zer betebehar dagozkien ere".

Akordioaren atal baten arabera, Nafarroan mendetasunak dituzten pertsonentzako arreta erantzukizun publikoa izango da, eta arreta hori Nafarroako administrazio publikoek eta erakunde pribatuek gestionatuko dute, elkarlanean. Horren harian, sinatzaileek hitz eman dute mendetasunaren inguruen enpresa sektore bat sortzea sustatuko dutela. Enpresa sektore hori “egoki egituratu eta antolatu behar da, gai izan dadin Nafarroako arreta ereduaren helburu estrategikoak betetzeko, batetik; eta sektore horretan zerbitzuak eskaintzen dituen jendearen premiak betetzeko, bestetik. Eredu horren funtsa bitartekoen eta zerbitzuen sarea da. Lehentasuna da mendetasunak dituzten pertsonak haien etxean bizi daitezen erraztea. Horregatik, zerbitzu estrategikoak dira etxez etxeko arreta eta eguneko edo gaueko ostatu ematea, batik bat landa eremuetako eguneko zentroetan. Horregatik, “akordioari jarraiki Etxez-etxeko Arreta Zerbitzuaren alorrean egiten diren ekimen eta jarduerak izango dira Zerbitzu hori birmoldatzeko eta, era horretan, eskariaren araberako zerbitzuak sortzeko, zentzuzko kostu batekin". 

Zerbitzu horiei dagokienez, arreta ereduaren apustua da administrazio publiko gertukoenak inplikatzea eta enpresak eta gizarte ekimeneko erakundeak sortzea. Gainera, zerbitzuak kalitatezkoak izan behar dute eta, alde horretatik, oso garrantzitsua da sektoreko profesionalak ez ezik profesionalak ez diren zaintzaileak ere prestatzea eta gaitzea.

Aurkeztu duten akordioaren arabera, mendetasuna duten pertsonentzako arretarako baldintzak duinak eta homogeneoak izan behar dute; gainera, ezinbestekoa da plaza publiko nahikoa edukitzea eta dauden egoitzen bideragarritasuna erraztea.

Halaber, batera ordaintzeko sistema bat aukeratu dute; hori, zerbitzuak erabiltzea sustatzeko, osasun arreta doakoa izatea bermatzeko eta mendetasuna duen jendeak daukan ahalmen ekonomikoaren arabera parte hartzeko gizarte arretaren gastuan. Asmoa da, beraz, bitarteko ekonomikoak ez edukitzeagatik inor arretarik gabe ez uztea. Aipatu ahalmen ekonomiko hori zehazteko familia unitate osoa hartuko da kontuan; familia unitatea osatzen dute ezkontideek edo bikote egonkorrak eta adingabeko seme-alabek.

Akordioan adierazi dute, baita ere, zerbitzu publikoak modu eraginkorrean koordinatu behar direla, batetik; eta mendetasunaren eta adindunen alorrean lan egiten duten irabazi asmorik gabeko erakundeen zeregina babestea ezinbestekoa dela, bestetik. Erakunde horiek, izan ere, norbanakoen autonomia sustatzeko eta mendetasuna prebenitzeko programak egiten dituzte. 


Azkenik, akordioan jasotako printzipio guztiek kontuan hartuko dute banakoek aukeratzeko askatasuna dutela eta, beraz, "aintzat hartuko da zer nolako arreta mota nahi duten, eta bermatuko da arreta behar duten herritar guztientzako nahikoa zerbitzu eta baliabide daudela".

Akordioaren segimendua Gizarte Kohesiorako Mahaiaren Batzorde Iraunkorrak egingo du. Batzordea datorren astean bilduko da.
(






( Oharra: navarra.es web guneko albisteen atalean prentsa-ohar honi buruzko argazki bat dago.

